
26. juli 2013 

 

Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara: 

 

1. Aatsitassarsiornissat pilersaarusiorneqalerpata innuttaasut qanoq paasitinneqassanersut 

qanorlu peqataatinneqassanersut pillugit Naalakkersuisut junip ulluisa arfernanni 

ataatsimiikkamik qanoq innersuussuteqarpat?  

 

2. Kikkut avataaneersut suleqatigiinni peqataaqqullugit Naalakkersuisut 

qaaqqussamaarpaat, siunnersuuteqartussat innersuussutit qanoq 

piviusunngortinneqarnissaannut ? 

 

3. Pisortat allattugaataannik takunnissinnaatitaaneq pillugu malittarisassat naliginnaasut 

atorlugit suleqatigiit suliaannut atatillugu allattugaatinik takunninniarneqartoqarsinnaava 

aamma Naalakkersuisut, taamaattoqassanngikkaluarpat, piareersimappat allattugaatinik 

takunnikkusulluni qinnuteqaatinut akuersissallutik, Naalakkersuisut ”annertunerusumik – 

allattugaatinik takunninnissamut” malittarisassaatai naliginnaasut naapertorlugit? 

(Inatsisartunut ilaasortaq Palle Christiansen, Demokraatit) 

 

Tunngavilersuut: 

Inuussutissarsiornermut, Aatsitassarsiornermut Suliffeqarnermullu Naalakkersuisoq, Jens-Erik 

Kirkegaard sapaatip akunnerisa arlalialunnguit matuma siorna tusagassiutinut ilisimatitsissutigaa, 

pilersaaruteqarluni suleqatigiisitaliornissaminut siunnersuuteqartussanik pisortaqarfiup 

aatsitassarsiornermut atatillugu qanoq iliorluni innuttaasunut pitsaanerusumik 

tusagassiisarnissaanut. 

Isumaqarpunga siunnersuut pissanganarlunilu pitsaasuusoq – sualummik innuttaasut suliamut 

akuutinneqassappata.  

Avammut attaveqarluarneq imaanngilaq avammut oqaluussinissaq, aammali tassaavoq 

tusarnaarnissaq. Imaassinnaavormi aamma tusagassaqartitsiviit, innuttaasut assigiinngitsut 

soqutigisaqaqatigiillu kusanartunik siunnersuutissaqartut Inuussutissarsiornermut, 

Aatsitassarsiornermut Suliffeqarnermullu pisortaqarfiup pineqartoq pillugu 

tusagassiillaqqinnerulernissaanut.  

 

Imaluunniit allatut oqaatigalugu: Nuannaarutigaara pisortaqarfiup pineqartup innuttaasunik 

akuutitsinissaa Naalakkersuisut pitsanngorsarniarmassuk aammali neriuutigaa pineqartut 

akuutinneqarumaartut; tassalu innuttaasut….! 

 

Taamaattumimk ulloq 6. juni Inuussutissarsiornermut, Aatsitassarsiornermut Suliffeqarnermullu 

Naalakkersuisoq aperaara tusagassiorfinnik allanillu soqutigisaqaqatigiinnik peqataaqqusilluni 

aggersaasimanersoq aamma innuttaasut periarfissaqassanesut suleqatigiisitat suliaannut atatillugu 

allattugaatinik takunninnissamut.  

Naalakkersuisut akissutaat takkussimalerpoq. Jens-Erik Kirkegaard ilisimatitsivoq oqarluni, 

Naalakkersuisut ulloq 6. juni ataatsimiinnerminni arlalinnik innersuussuteqarsimasut, 

aatsitassiornissat pilersaarusiorneqarneranni pisortaqarfiup innuttaasunut pitsaanerusumik 

tusagassiisarnissaa taamatullu innuttaasunik suliamut pitsaanerusumik akuutitsinissaa 

siunertaralugu. Soqutigisaqaqatigiit arlallit kingusinnerusukkut aggersarneqarniarput 

suleqatiseralugit paasiniarlugu innersuussutit qanoq iliorluni pitsaanerpaamik 

piviusunngortinneqarsinnaassanersut.  

Akissut imatut paasivara, Naalakkersuisut pilersaaruteqanngitsut allanik peqataatitsinissaminnut 

(tusagassaqartitsivinnik, innuttaasunik assigiinngitsunik soqutigisaqaqatigiinnilluunniit) innuttaasut 

qanoq akuutinneqarnerunissaat pillugu innersuussutit sananeqalerpata. Isumaqarpunga tamanna 

uggornartuusoq, nuannaarutigaarali Naalakkersuisut suliap immikkoortuata tullia aallartippat 

soqutigisaqaqatigiinnik aggersaaniarmat. Tassunga atatillugu paaserusuppara, Naalakkersuisut 

peqataaqqusillutik aggersaarniarnersut aamma tusarusuppara, Naalakkersuisut innersuussutaat 

suunnersut. 

Suleqatigiisitat suliaanut atatillugu innuttaasut allattugaatinik takunnissinnaatitaassanersut 

apeqqutigagakku Jens-Erik Kirkegaard akivoq, allattugaatinik takunninnissamut atatillugu 

malittarisassat naliginnaasut atorneqarsinnaasut. Tamanna soorunami nuannaarutigaara, 

Naalakkersuisut allattugaatinik takunnissinnaatitaanermut malittarisassat ataqqiniarmatigit, kisianni 

apeqqutiga akineqanngilaq iluamik. Kissaatigisara tassaavoq, allattugaatinik takunninnissamut 

malittarisassat naliginnaasut atorlugit innuttaasut suleqatigiisitap suliaanut atatillugu allattugaatinik 

takunnissinnaatitaassanersut taamaattoqassanngikkaluarpallu,  Naalakkersuisut piareersimanersut 

allattugaatinik takunnikkusulluni qinnuteqaatinut akuersissallutik, Naalakkersuisut 

”annertunerusumik – allattugaatinik takunninnissamut” malittarisassaataat naliginnaasut 

naapertorlugit? 

 

Apeqqutit akeqquneqarput tigusineraniit ullut sulliviit naliginnaasut qulit qaangiutsinnagit. 

 


